
Heilbrigðis- og tryggingamálaráðuneytið

Fréttatilkynning

Dagsetning: 4. apríl 2006

Geðheilbrigðisþjónusta við aldraða

Ráðherra boðar sérhæfða hjúkrunardeild

 og geðdeild fyrir aldraða

Siv Friðleifsdóttir, heilbrigðis- og tryggingamálaráðherra, hefur ákveðið í framhaldi af úttekt faghópsins og tillögum, að sérhæfð hjúkrunardeild fyrir aldraða sem glíma við geðkvilla verði á hjúkrunarheimilinu í Sogamýri. Það heimili verður tekið í notkun á næsta ári. Þá hefur ráðherra ákveðið að undirbúa rekstur sérstakrar geðdeildar fyrir aldraða á Landakoti, en auk þess leggur ráðherra áherslu á að komið verði á fót ráðgjafarþjónustu á landsvísu fyrir heilsugæslu, spítaladeildir og hjúkrunarheimili. Markmiðið yrði að tryggja öldruðum um land allt sérhæfða geðheilbrigðisþjónustu eftir þörfum.

Það þarf að efla forvarnir og auka þátt heilsugæslunnar í geðheilbrigðisþjónustu við aldraða, og það þarf að byggja upp sérhæfða þjónustu fyrir aldrað fólk með geðsjúkdóma. 

Þetta er skoðun faghóps sem heilbrigðis- og tryggingamálaráðherra skipaði í 8. desember sl. og hefur þegar skilað ráðherra úttekt sinni og mati á þessum afmarkaða þætti þjónustu við aldraða.

Í áherslum faghópsins um forvarnir, og að auka hlutverk heilsugæslunnar í geðheilbrigðisþjónustu við aldraða, felst að efla þverfaglegt samstarf í heilsugæslunni. Þetta leggja menn til að verði gert með auknu samstarfi fagstéttanna sem sinna öldruðum. Þá er einnig bent á hve mikilvægt það er að fræða fagfólkið um geðræna kvilla gamals fólks, og um það hvernig má bregðast við heilsubresti af þessu tagi.

Faghópurinn leggur m.a. til að komið verði á fót göngudeild fyrir þennan hóp, að sett verði á laggirnar geðdeild fyrir aldraða og sérhæfðri hjúkrunardeild fyrir geðsjúka aldraða og að veitt verði ráðgjafarþjónustu á landsvísu fyrir heilsugæslu, spítaladeildir og hjúkrunarheimili. Markmiðið með þessu síðast talda er að tryggja öldruðum um land allt sérhæfða geðheilbrigðisþjónustu eftir þörfum.

Siv Friðleifsdóttir, heilbrigðis- og tryggingamálaráðherra, hefur ákveðið í framhaldi af úttekt faghópsins og tillögum, að sérhæfð hjúkrunardeild fyrir aldraða sem glíma við geðkvilla verði á hjúkrunarheimilinu í Sogamýri. Það heimili verður tekið í notkun á næsta ári. Þá hefur ráðherra ákveðið að undirbúa rekstur sérstakrar geðdeildar fyrir aldraða á Landakoti.

Fimmtán manns með víðtæka þekkingu og reynslu af geðheilbrigðismálum aldraðra sátu í faghópnum sem starfaði undir forystu Vilborgar Ingólfsdóttur, skrifstofustjóra öldrunarmála í heilbrigðis- og tryggingamálaráðuneytinu.

